
Euskal Herria ezagutuz

IDAUZE-MENDI (ZUBEROA)

Txori Kantagia da Arbailako Idauze-Mendi eta Urdiñarbe herrien gainaldeetan kokatua den
lautadatxo xarmagarria. Aspaldiko garaietako gure arbasoak hortxe elkartzen ziren, lanjer

batetik babesteko edo euren sineste zaharrak ospatzeko... Orainokoan ez da sobera argi
betebehar horietatik zein edo zeinentzat baliatua zen. Dena den, bertara joatea guztiz

atsegingarria da gaur egungo bizilagunontzat. 

Txori Kantagia, 
gure arbasoen etxea

Testua eta argazkiak:

| ALLANDE SOKARROS |

Gohanetxeko borda, eta haren aitzinean bidelagun izan dugun Filipe Etxegoihen.

IDAUZEKO eliza aitzinean zain ditugu
Filipe Etxegoihen eta haren emazte
Maddi Sorholüze, haiek izango ditu-
gularik bide erakusle eta kontu kon-
tari. Filipe Etxegoihen ezaguna egin
da Zuberoako memoria sailean
(Elkar) bi liburu idatzi dituelakotz:
Villages de la vallée (Ibarreko herriak,
2011) eta Bergers et cayolars (Artzainak
eta artzainolak, 2012). Bi lan horiek
frantsesez izkiriatuak dira, Filipek
xumeki aitor baitu haurtzarotik eus-
kalduna izan arren, euskaraz idaztea
ez duela sekula ikasi, baina euskaraz-
ko zati asko daude, hala ere. Dena
den guztiz gomendagarriak dira
Zuberoako nekazaritza eta artzain-
tza munduen iraganaz eta orain arte-
ko bilakaeraz jakintza hartzeko eta,
oro har, gaur egungo Zuberoaz eza-
gutzarik biltzeko. 

1940. urtean, Onizegainean
(Basabürüa) sortu bazen, Filipe
Etxegoihen, bere guraso etxezaine-
kin batera, Idauzera gazte-gaztetik
bizitzera etorri zen eta hemen ber-
tan zuen bere emazte Maddi ezagu-
tu. Senar-emazte irakasleak mun-
duan zehar ibili dira (Kenya, Iran,
Bolivia, Senegal, Polinesia frantzia-
rra, Baleareak, Aragoi, Suitza...),
baina Filipe izan zen ere Donostia-
ko lizeo frantziarreko azken zuzen-
daria. Haatik, mundu zabaleko toki
ederrenetan ibilita ere, Zuberoan
erretiratzearren zalantzarik ez dute
inoiz izan.

Bota lüze plaza ohia eta lohitegia
Idauzeko eliza Zuberoako eliza
ezkila-dorre hiru puntakoen artean
ederrenetarik bat da. Atearen gakoa
tantaupe edo heipe edo kalostrape-
ko ezker aldean erdi gordeta aurkitu
ondoan, balio du barruari begirada-
txoa ematea. Tautapean, lehen egin
ohi zen moduan, herriko bi familia
handiren hilobiak daude: Ahaspe-
koak eta Apalaspekoak. 

Apalaspea da, hain zuzen,
Altzürüküra daraman errepidearen
ezkerraldean ageri den etxe doto-
rea. Haren albotik pasatuta, errepi-
dea zeharkatuko dugu eta errebote
oso txiki eta politari buruz joango
gara. Leku hau zen, lehenago, bota
lüzea pilota joko zaharreko jokaleku
bat. Hain zuzen ere, Idauze-Mendi-
ko gazteriaren eskutik da –eta Filipe
Etxegoihenen bultzadapean– bota

lüzearen berriz ezagutarazte eta
jokatze ekimena abiatu.

Errebotea pasata, Lohitegia edo
Mataskota izeneko gunean aurkitu-
ko gara, antzinako jendea bertara
zetorrela buztin-lurraren bila. Gaur
egun hortxe bada, Apohura deituta-
ko errekaren gainean, zubi bat,
baina horren saihetsean badago beti
ibia edo ubera. Filipe Etxegoihen
gogoratzen da, orain dela ez hain
aspaldi, Idauzeko laborariek behiak
bertara edatera zekartzatela.

Zubia eta uberaren eskuinaldera,
Urdiñarbeko Jentain etxe aberatsa-
ren alderat zeraman bide zaharra
badago oraindik. Geuk, haatik,
zuzen eta zut jarraituko dugu,

Apohura erreka ezkerraldean dau-
kagularik. Erreka polit horren gai-
nean, eta Idauze-Mendi herrian soi-
lik, zazpi eihera edo errota ibili
ziren lehen! 

Aldaparen gainean, ezker aldetik
daude Kastillu eta Montalibet izen
arraroetako lekuak, ziur asko lehe-
neko denboretako hiri, gaztelu edo
gotorlekuak. Lehen sarde edo bide-
gurutze batekin topo eginda, eskuin
alderat eta gorantz joko dugu. Aski
laster beste sarde bat topatuko dugu
eta hortxe berriz zuzen joango gara,
gure atzean Idauze herria eta haren
elgea ageri direlarik, baita Atharra-
tze-Sorolüze eta Maule-Lextarreren
arteko mendixka lerroa ere.

Idauzeko eliza ezkila-dorre hiru puntakoa, Zuberoako ederrenetarik bat.

Gohanetxeko bordaldeko
ikusmira ederra
Bigarren aldapatxo honen gaineko
partera heldurik, soro edo pentzeen
arteko lautada oso polit batean ordo-
kian ibiliko gara. Eskuin alde-
rat, berriz, aurkitzen dira Larra-
txe eta Gaikoetxe izeneko
tokiak, horiek ere aspaldiko
garaietako erranahiz beteak. 

Leku hau, orain dela zen-
bait urte, miñabese edo
mahasti leku zegoen. Lautada
bazterrera iritsirik, Bordabe-
rriko gaztainaztoi edo gaztainadia-
ren gorantz jarraituko dugu, organ-
bidetik ibilita. Goialdera heldurik,
lautada belartsu luze batean sartuko
gara, haren izena delarik Gohane-
txeko bordaltea. Soro ordoki eder
honen erditsuan kokatua den

Gohanetxeko bordak, hain zuzen,
badu berezitasun bat: bordaz gain
etxanoa ere badu, eta bertan borda-
riak egon ziren XIX. mende bukae-
raraino. Leku miresgarri honetatik,
oso hurbilean Arbailako mendial-
dea ikusmira daukagu, baita Zube-
roako bortualde gorenak ere, nola
Pettarreko lautadak eta manexeko
aldea... Hots, Baxenabarreko
eskualde batzuk.

Bordaldeko soroaren hegoalde-
ko puntan, zubereraz “pasü” dei-
tzen dugun lehen pasabide bat aur-
kitu behar da eta jarraian, Idiarteko

bordaren aurri edo hondamenetan
bertan, bigarren bat. Horrela, laster
batean Txori Kantagiara iritsiko
gara, haren bazter batean usoen
ehizarako tramankuluak eta zuhaitz
baten gainean eraikitako ezkutale-
kua ikusiko ditugularik.

Gaur egun zuhaitzez landatuak
baldin badira ere, lautada ia borobil
honen bazterrak lurrezko hesiz
inguratuta daude. Bazter horietarik
batean, Pierre Boucher arkeologo
ezagunak indusketa lanak egin
zituen eta garai protohistorikoetako
aztarna batzuk atzeman ere. Maule-
Lextarreko Ondarearen Etxean
gordeta daude gaur egun. 

Jabetza pribatu batean izanik ere,
inork ez gaitu hemendik haizatuko
eta, hortaz, benetan balio du lasaita-
sunez eta misterio kutsu batez beteta
dagoen leku honetan une luze batean

geratzea. Gure arbasoak hortxe
bizi izanaren giro zerbait antze-
man daitekeela ematen du.

Etxea eta etxebidea
Partitzeko tenorea etortzean,
usategiaren aldera datorren
lurrezko bidearen behera joko
dugu. Zahokagia izeneko leku-

tik eraitsiz eta Zuberoan “txakoste”
deitzen ditugun hesien gaineko
zurubi txiki bat igarota, poliki-poli-
ki Arbeko bordalde ingurura heldu-
ko gara, borda bera ezker aldean
dugularik. Hemen, bide harriztatu
batek dio lurbideari lekukoa har-

Goiko argazkian, Arbailako mendialdearen ikuspegia, Txori Kantagiatik
eraistean. Ezkerrean, Zuberoan “txakoste” deitzen diegun hesietako bat.

Benetan balio du lasaitasunez eta
misterio kutsu batez betetako leku
honetan une luze batean geratzea.
Gure arbasoak hortxe bizi izanaren
giro zerbait atzeman daiteke

tzen eta Bixkorre patarraren behera
joanda Telleria etxera helduko gara
epe laburrean. Etxe honetara iritsi
baino justu lehen, ezkerreko aldetik
datorren lurbidearen izena da Etxe-
bidea eta izen horrek berak nabar-
men markatzen du Txori Kantagia
bezalako babesguneei zietela, gure
arbasoek, etxe izena ematen. Azken
batean, hitz horren esanahia ber-
dintsua geratu da, mendeen barre-
na: gizakien bizileku batena, alegia. 

Goxo-goxo ibilita, bi ordu pasatxo
iraun digun txangoari amaiera eman-
da, Telleria etxetik berehala arribatu-

ko gara abiagune izan dugun Idauze-
ko herrira. Horretarako denbora har-
tuz, Idauzerekin XIX. mende amaie-
ran uztartu egin zuten Mendi auzoko
eliza ederraren ikustera joatea merezi
du, hori ere ezkila-dorre hiru punta-
koa delarik. Harat joatean, Idauze-
Mendiko udaletxea eta Arbailla esko-
la elebiduna ikusiko ditugu. Haien
bidegurutzean, ezker hartuta, Zamal-
tzain zalditegira joan gaitezke. 

Idauze-Mendin egun batzuk
pasatu nahi izanez gero, jakitekoa
da badirela taldeentzako aterpetxe
bat (Karrikiria), handikapatuentzat

egokitua den opor-egoitza bat
(Mendipea), eta lau lagun hartu
ditzakeen landa-etxe bat (Irigaraia),
haren jabeak direlarik, hain zuzen,
Filipe eta Maddi Etxegoihen! Ibilal-
di hau eginik, beraiekin hainbat eta
hainbat gaien inguruan euskaraz
solas egiteko aukera paregabekoa
izango duzue, beraz. n

Goian, ezkerrean: Idauze herria ikusmiran. Eskuinean: Gohanetxeko bordaldea, ikusmira zabaleko gunea. Behean, ezkerrean:
Arbeko bordaldea, Txori Kantagiaren altzoan. Eskuinean: Urdiñarbe eta Muskildi herriak, Txori Kantagiatik ikusita.

